
Shri Divya Mangala Dhyanam

ಶ್ರೀದಿವ್ಯಮಂಗಲಾಧ್ಯಾನಂ

(ಶ್ರೀಸರ್ವಮಂಗಲಮಂಗಲಾ ಶ್ರೀಮಹಾರಾಜ್ಞೀ ರಾಜರಾಜೇಶ್ವರೀಸ್ತೋತ್ರಧ್ಯಾನಂ .)

ಓಂ ಅಸ್ಯ ಶ್ರೀಮಹಾರಾಜ್ಞೀ ಶ್ರೀರಾಜರಾಜೇಶ್ವರೀ ಧ್ಯಾನಮಹಾಮಂತ್ರಸ್ಯ
ಆನಂದದಕ್ಷಿಣಾಮೂರ್ತಿಃ ಋಷಿಃ .ಪಂಕ್ತಿಃ ಛಂದಃ .
ಶ್ರೀರಾಜರಾಜೇಶ್ವರೀ ಪರಾದೇವತಾ .ಏಂ ಬೀಜಂ .ಸೌಃ ಶಕ್ತಿಃ . ಕ್ಲೀಂ ಕೀಲಕಂ .

ಮಮ ಶ್ರೀಮಹಾರಾಜ್ಞೀ ರಾಜರಾಜೇಶ್ವರೀ ಪ್ರಸಾದಸಿದ್ಧ್ಯರ್ಥೇ ಜಪೇ ವಿನಿಯೋಗಃ
.

ಅಥ ಹೃದಯಾದಿಷಡಂಗನ್ಯಾಸಃ
ಓಂ ಹ್ರೀಂ ಹೃದಯಾಯ ನಮಃ .
ಓಂ ಶ್ರೀಂ ಶಿರಸೇ ಸ್ವಾಹಾ .

ಓಂ ಐಂ ಶಿಖಾಯೈ ವಷಟ್ .

ಓಂ ಹ್ರೀಂ ಕವಚಾಯ ಹುಂ .

ಓಂ ಶ್ರೀಂ ನೇತ್ರತ್ರಯಾಯ ವೌಷಟ್ .

ಓಂ ಐಂ ಅಸ್ತ್ರಾಯ ಫಟ್ .

ಇತಿ ಹೃದಯಾದಿಷಡಂಗನ್ಯಾಸಃ ..
ಅಥ ಕರನ್ಯಾಸಃ .
ಓಂ ಹ್ರೀಂ ಅಂಗುಷ್ಠಾಭ್ಯಾಂ ನಮಃ .
ಓಂ ಶ್ರೀಂ ತರ್ಜನೀಭ್ಯಾಂ ನಮಃ .
ಓಂ ಐಂ ಮಧ್ಯಮಾಭ್ಯಾಂ ನಮಃ .
ಓಂ ಹ್ರೀಂ ಅನಾಮಿಕಾಭ್ಯಾಂ ನಮಃ .
ಓಂ ಶ್ರೀಂ ಕನಿಷ್ಠಿಕಾಭ್ಯಾಂ ನಮಃ .
ಓಂ ಐಂ ಕರತಲಕರಪೃಷ್ಠಾಭ್ಯಾಂ ನಮಃ .
ಇತಿ ಕರನ್ಯಾಸಃ ..
ಧ್ಯಾನಂ -

ಆರಕ್ತಾಭಾಂ ತ್ರಿನೇತ್ರಾಂ ಮಣಿಮಕುಟಧರಾಂ ರತ್ನತಾಟಂಕರಮ್ಯಾಂ
ಹಸ್ತಾಂಭೋಜೈಃ ಸಪಾಶಾಂಕುಶಮದನಧನುಸ್ಸಾಯಕೈಃ ವಿಸ್ಫುರಂತೀಂ .

ಆಪೀನೋತ್ತುಂಗವಕ್ಷೋರುಹಪರಿವಿಲುಠತ್ತಾರಹಾರೋಜ್ಜ್ವಲಾಂಗೀಂ

ಶ್ರೀದಿವ್ಯಮಂಗಲಾಧ್ಯಾನಂ

ಧ್ಯಾಯೇತ್ ಕಾಮಾಂಗಸಂಸ್ಥಾಮರುಣಿಮವಸನಾಂ ಈಶ್ವರೀಂ ಈಶ್ವರಾಣಾಂ ..

ಓಂ
ಮಾನಸಪೂಜನಂ ಅಥವಾ ಪಂಚೋಪಚಾರಪೂಜಾಃ .
ಲಂ ಪೃಥಿವ್ಯಾತ್ಮಕಂ ಗಂಧಂ ಕಲ್ಪಯಾಮಿ .

ಹಂ ಆಕಾಶಾತ್ಮಕಂ ಪುಷ್ಪಂ ಸಮರ್ಪಯಾಮಿ .

ಯಂ ವಾಯ್ಯಾತ್ಮಕಂ ಧೂಪಮಾಘ್ರಾಪಯಾಮಿ .

ರಂ ವಹ್ನ್ಯಾತ್ಮಕಂ ದೀಪಂ ದರ್ಶಯಾಮಿ .

ವಂ ಅಮೃತಾತ್ಮಕಂ ನೈವೇದ್ಯಂ ನಿವೇದಯಾಮಿ .

ಸಂ ಸರ್ವಾತ್ಮಕಂ ತಾಂಬೂಲಂ ನಿವೇದಯಾಮಿ .

ದೇವ್ಯುವಾಚ .

ದೇವದೇವ!ಮಹಾದೇವ!ಸಚ್ಚಿದಾನಂದವಿಗ್ರಹ!.

ಪಂಚಕೃತ್ಯಪರೇಶಾನ!ಪರಮಾನಂದದಾಯಕ! 1..
ಶ್ರೀರಾಜರಾಜರಾಜೇಶೀ ಯಾ ಶ್ರೀಮತ್ತ್ರಿಪುರಸುಂದರೀ .

ಪರಾಪರಮಯೀ ವಿದ್ಯಾ ಪರಮಾನಂದರೂಪಿಣೀ .. 2..

ತಸ್ಯಾ ಧ್ಯಾನಂಚ ಮಂತ್ರಂಚ ಪೂಜಾಂ ಪೂಜಕಲಕ್ಷಣಂ .

ಇದಾನೀಂ ಶ್ರೋತುಮಿಚ್ಛಾಮೀ ಶ್ರುತಾನಿ ಬಹುಶಃ ಪುರಾ .. 3..

ಮಂತ್ರಾಣಿ ಕೋಟಿಸಂಖ್ಯಾತಾನ್ಯನೇಕಾನಿ ಚ ವಿಸ್ತರಾತ್ .

ಮಂತ್ರಾಣಿ ದುರ್ವಿಜ್ಞೇಯಾನಿ ಕೋ ವಾ ವೇತ್ತಿ ಸಮಾಸತಃ .. 4..
ಸರ್ವಮಂತ್ರೇಷು ಯತ್ಸಾರಂ ಸರ್ವತಂತ್ರೇಷ್ವಪಿ ಪ್ರಭೋ .

ಬ್ರಹ್ಮವಿಷ್ಣುಮಹೇಶಾದ್ಯೈರನಿಶಂಯಚ್ಚ ಜಪ್ಯತೇ .. 5..

ಯತ್ಪೂಜ್ಯತೇ ಸದಾ ಸಿದ್ಧೈಸ್ತದ್ವದಸ್ವ ಕ್ರಮಾದಿಹ .

ಅವಾಚ್ಯಮಪಿಯದ್ವಾಚ್ಯಂ ಯದಿ ತೇ ಕರುಣಾ ಮಯಿ .

ಲಕ್ಷವಾರಸಹಸ್ರಾಣಿ ವಾರಿತಾಪಿ ಪುನಃ ಪುನಃ .. 6..
ಶ್ರೀಶಿವ ಉವಾಚ -

ಸ್ತ್ರೀಸ್ವಭಾವಾನ್ಮಹಾದೇವಿ!ಪುನಸ್ತ್ವಂ ಪರಿಪೃಚ್ಛಸಿ .

ಷೋಡಶಾಕ್ಷರವಿದ್ಯಾಯಾ ನ್ಯಾಸಸ್ಸರ್ವಾರ್ಥಸಾಧಕಃ .. 7..
ಕ್ಷಯರೋಗಾದಿಮೃತ್ಯುಘ್ನಂ ಸರ್ವಸೌಭಾಗ್ಯವರ್ದ್ಧನಂ .

ಇತಃ ಪೂರ್ವಂ ಮಯಾ ನೋಕ್ತಂ ಗೋಪ್ಯಾದ್ಗೋಪ್ಯತರಂ ಶಿವೇ .. 8..

ಶ್ರೀರಾಜರಾಜರಾಜೇಶೀಧ್ಯಾನಂ ಸರ್ವೋತ್ತಮೋತ್ತಮಂ .

ಯೇನಾಹಮಪಿಯುದ್ಧೇಷು ದೇವಾಸುರಜಯೀ ಸದಾ .. 9..

ನಿಗಮಾಗಮಕೋಟೀನಾಂ ಸಾರಾತ್ಸಾರತರಂ ಪರಂ .

ತವ ಸ್ನೇಹಾತ್ಪ್ರವಕ್ಷ್ಯಾಮಿ ಭೋಗಮೋಕ್ಷಪ್ರದಂ ನೃಣಾಂ .. 10..

ಯಜ್ಜ್ಞಾನಾಜ್ಜನನೀಗರ್ಭೇ ನ ಪುನರ್ಜಾಯತೇ ಪುಮಾನ್ .

ಅನೇಕಕೋಟಿಬ್ರಹ್ಮಾಂಡಕೋಟೀನಾಂ ಬಹಿರೂರ್ಧ್ವತಃ .. 11..
ಸಹಸ್ರಕೋಟಿವಿಸ್ತೀರ್ಣಸುಧಾಸಿಂಧೋಸ್ತು ಮಧ್ಯಮೇ .

ರತ್ನದ್ವೀಪಜಗದ್ದೀಪೇ ಶತಕೋಟಿಪ್ರವಿಸ್ತರೇ .. 12..

ಪಂಚವಿಂಶತಿ ತತ್ತ್ವಾತ್ಮ ಪಂಚವಿಂಶತಿ ವಪ್ರಕೈಃ .
ನವರತ್ನಮಯೈಸ್ತಪ್ತಹಾಟಕಾಲಂಕೃತೈಃ ಶುಭೈಃ .. 13..
ಅನೇಕಕೋಟಿವಿತತೈರ್ಮಣಿಕುಟ್ಟಿಮಮಂಡಿತೈಃ .
ಜಾತೀಚಂಪಕಪುನ್ನಾಗಕೇತಕೀಬಕುಲಾದಿಭಿಃ .. 14..
ಬಿಲ್ವೈಶ್ಚ ಸಹಕಾರೈಶ್ಚ ಹಲ್ಲಕೈಶ್ಚ ಕದಂಬಕೈಃ .. 15..
ಸರ್ವರ್ತುಕುಸುಮೈಃ ಸರ್ವವಾಂಛಿತಾರ್ಥಫಲಪ್ರದೈಃ .
ವಸಂತಮನ್ಮಥಾನೇಕರಕ್ಷಿತೈಃ ಪಕ್ಷಿಸಂಕುಲೈಃ .. 16..
ನದೀನದಸಹಸ್ರೈಶ್ಚ ಸುಧಾಧಿಕರಸೋತ್ತರೈಃ .
ಸ್ವರ್ನದೀಶತಸಾಹಸ್ರೈಃ ಕೂಲೋದ್ಯತ್ಕಲ್ಪಪಾದಪೈಃ .. 17..
ಸ್ವರ್ಣಸಾರಸಹಂಸಾಲಿಲಸತ್ಸೌವರ್ಣಪಂಕಜೈಃ .
ಅನ್ಯೈಶ್ಚ ವಿವಿಧೈಃ ಪಕ್ಷಿಲಕ್ಷೈಃ ಪೂರ್ಣೈಃ ಸಲಕ್ಷಣೈಃ .. 18..
ಶತಯೋಜನಮುನ್ನಮ್ರೈರ್ಗೋಪುರಾಟ್ಟಾಲಮಂಡಪೈಃ .
ರವಿಕೋಟಿಸಮಪ್ರಖ್ಯೈಶ್ಶೋಭಿತೈರ್ಮಣಿತೋರಣೈಃ .. 19..
ತ್ರಿಲಕ್ಷಯೋಜನಾಯಾಮಚಿಂತಾಮಣಿಗೃಹಾಂಗಣೇ .

ನವಶಕ್ತಿಲಸದ್ರತ್ನಪೀಠೇ ತತ್ತ್ವಮಯೇ ಶುಭೇ .. 20..

ಶತಯೋಜನವಿಸ್ತಾರೇ ಶ್ರೀಚಕ್ರಾಂತಸ್ತ್ರಿಕೋಣಕೇ .

ಚತುಃಪೀಠಾಂತರೇಬಿಂದೌಚಂದ್ರಸೂರ್ಯಾಗ್ನಿಮಂಡಲೇ .. 21.. (ಸೂರ್ಯಾಗ್ನಿಕೋಟಿಭೇ)
ಮಹಾಮಾಯಾಯವಿನಕಾ ಮಹಿತೇ ಸುಬೃಹತ್ತರೇ .

(ಲಸದಾಸನಷಟ್ಕೋಣೇ ಚತುರಾಸನಗರ್ಭಿತೇ .. 22..)

ಪಂಚಬ್ರಹ್ಮಾತ್ಮಕೇಮಂಚೇಸರ್ವತತ್ತ್ವಮಯಾಂಬುಜೇ .. 22.. var ಸರ್ವತತ್ತ್ವಮಯೇ
ಶುಭೇ
ಸಷಡಾನನಷಟ್ಕೋಣೇ ಚತುರಾನನಗರ್ಭಿತೇ .

ಚತುಃಪೀಠಾಂತಷಟ್ತ್ರಿಂಶತ್ತತ್ತ್ವೋದ್ಯಥಂಸತೂಲಿಕೇ .. 23.. (ತುರ್ಯಪೀಠಾಂತ)
ಸರ್ವವಿದ್ಯಾಸನೇ ಸರ್ವತೇಜೋಮಯಶುಭಾಸ್ತರೇ .

ಕೋಟಿಕಂದರ್ಪಲಾವಣ್ಯಶಿವವಾಮಾಂಕವಾಸಿನೀಂ .. 24..

ಏಕಕಾಲೋದಿತಾನೇಕಕೋಟಿಕೋಟ್ಯರ್ಕಪಾಟಲಾಂ .

ಜಪಾಕುಸುಮಶಂಕಾಶಾಮಜಪಾಮಜಪಾತ್ಮಿಕಾಂ .. 25..

ಪ್ರಭಾಪಾಟಲಿತಾನೇಕಕೋಟಿಬ್ರಹ್ಮಾಂಡಮಂಡಲಾಂ .

ದಾಡಿಮೀಕುಸುಮಾಕಾರಾಂ ಕುಂಕುಮಾರುಣವಿಗ್ರಹಾಂ .. 26..

ಬಾಲಾರ್ಕಕೋಟಿಪ್ರಭಾಂ ತ್ರ್ಯಕ್ಷಾಂ ಬಾಲೇಂದುಮಕುಟೋಜ್ಜ್ವಲಾಂ .

ಅಚಂಚಲತಡಿತ್ಕೋಟಿಪ್ರಭಾಂ ಪಿಂಗಲವಾಸಸಂ .. 27..

ಸಮಾವೃತ್ತಸುವೃತ್ತೋರುಜಘನಸ್ಥಲಮಂಡಲಾಂ .

ಕೋಟೀರಕೋಟಿಘಟಿತಸುಧಾಕರಕರಾಪ್ಲುತಾಂ .. 28..

ಫಾಲಭೂತಿಲಕೀಭೂತಲೋಚನಾಂ ಕಾಮಲೋಚನಾಂ .

ಕಟಾಕ್ಷಸರಣೀನಿರ್ಯತ್ಕರುಣಾಪೂರ್ಣವೀಕ್ಷಣಾಂ .. 29..

ಸೂರ್ಯೇಂದುಮಂಡಲಾಕಾರಾಂ ಮಣಿತಾಟಂಕಮಂಡಿತಾಂ .

ಶುಕ್ರಾಕಾರಸಮಾಕಾರನಾಸಾಭರಣಭಾಸುರಾಂ .. 30..

ದಾಡಿಮೀಬೀಜಸಂದೋಹಸಂದೇಹರತ್ನಾವಲಿಂ .

ವೀಣಾರವಘೃಣಾದಾಯಿನಿಜವಾಣೀಗುಣೋದಯಾಂ .. 31..

ಕರ್ಪೂರವೀಟಿಕಾಗಂಧಸುಗಂಧಿತದಿಗಂತರಾಂ .

ಮಣಿದರ್ಪಣದರ್ಪಘ್ನಕಪೋಲಫಲಕಪ್ರಭಾಂ .. 32..

ಪ್ರಸನ್ನವದನಾಂಭೋಜಾಂ ಸಮಂದಹಸಿತೇಕ್ಷಣಾಂ .

ಮಣಿಮಂಗಲಸೂತ್ರೇಣ ವಿಲಸತ್ಕಂಬುಕಂಧರಾಂ .. 33..

ಶ್ರೀತಕಲ್ಪಲತೀಭೂತಭುಜವಲ್ಲೀಚತುಷ್ಟಯಾಂ .

ರತ್ನಾಂಗುಲೀಯನಿವಹೋಜ್ಜ್ವಲದಂಗುಲಿಪಲ್ಲವಾಂ .. 34..

ತಾರಹಾರತ್ಸರೀಭಾಸ್ವತ್ಸ್ತನಹಾಟಕಭೂಧರಾಂ .

ಕುಚಭಾರನಮನ್ಮದ್ಧ್ಯತ್ರಿವಲೀಲಲಿತೋದರಾಂ .. 35..

ಅನರ್ಘರತ್ನಖಚಿತರಶನಾಜಘನಸ್ಥಲಾಂ .

ಸುವೃತ್ತಜಂಘೋರುಕಾಂಡಾಂ ಗೂಢಗುಲ್ಫಾಂ ಗುಡಾಲಕಾಂ .. 36..

ಶಿಂಜಾನಮಣಿಮಂಜೀರಮಂಜುಪಾದಾಬ್ಜಮಂಜುಲಾಂ .

ರತ್ನಗ್ರೈವೇಯವಲಯಮುಕುಟಾಂಗದಕಂಕಣಾಂ .. 37..

ಸುನಿರ್ಮಲಾವೃತ್ತನಾಭಿರೋಮರಾಜಿವಿರಾಜಿತಾಂ .

ಕಂಬುಕಂಠೀಂ ಸುನಾಸಾಢ್ಯಾಂ ಬಿಂಬೋಷ್ಠೀಮುಡುಪಾನನಾಂ .. 38..

ಸರ್ವಶೃಂಗಾರವೇಷಾಢ್ಯಾಂ ಸರ್ವಾಭರಣಭಾಸುರಾಂ .

..ಇತ್ಯುಮಾಮಹೇಶ್ವರಸಂವಾದೇ ರಾಜರಾಜೇಶ್ವರೀತಂತ್ರೇಮೋಕ್ಷಪ್ರದೇ
ದಿವ್ಯಮಂಗಲಾಧ್ಯಾನಂ ಸಂಪೂರ್ಣಂ ..

ಲಂ ಪೃಥಿವ್ಯಾತ್ಮಿಕಾಯೈ ಶ್ರೀರಾಜರಾಜೇಶ್ವರ್ಯೈ ಗಂಧಂ ಕಲ್ಪಯಾಮಿ .ನಮಃ .
ಹಂ ಆಕಾಶಾತ್ಮಿಕಾಯೈ ಶ್ರೀರಾಜರಾಜೇಶ್ವರ್ಯೈ ಪುಷ್ಪಂ ಸಮರ್ಪಯಾಮಿ .ನಮಃ .

ಶ್ರೀದಿವ್ಯಮಂಗಲಾಧ್ಯಾನಂ

ಯಂ ವಾಯವ್ಯಾತ್ಮಿಕಾಯೈ ಶ್ರೀರಾಜರಾಜೇಶ್ವರ್ಯೈ ಧೂಪಮಾಘ್ರಾಪಯಾಮಿ .

ನಮಃ .
ರಂ ವಹ್ನ್ಯಾತ್ಮಿಕಾಯೈ ಶ್ರೀರಾಜರಾಜೇಶ್ವರ್ಯೈ ದೀಪಂ ದರ್ಶಯಾಮಿ .ನಮಃ .
ವಂ ಅಮೃತಾತ್ಮಿಕಾಯೈ ಶ್ರೀರಾಜರಾಜೇಶ್ವರ್ಯೈ ನೈವೇದ್ಯಂ ನಿವೇದಯಾಮಿ .

ನಮಃ .
ಸಂ ಸರ್ವಾತ್ಮಿಕಾಯೈ ಶ್ರೀರಾಜರಾಜೇಶ್ವರ್ಯೈ ತಾಂಬೂಲಂ ನಿವೇದಯಾಮಿ .

ನಮಃ .
The text differ in other prints.

The referenced text has 113 verses and

titled differently.

